
Još jedno upozorenje štapom

Pozdrav, praktikantima u Japanu!

U trenutnoj situaciji, čini se da Učitelj nema drugog izbora
osim da kaže nekoliko stvari prije nego što se stvari budu
mogle smiriti. Sama praksa kultivacije je koračanje stazom
ka božanskom, a ljudske vezanosti stvaraju prepreke na
svakom koraku. Ali, naš je put vrlo uzak, i ako samo za
trenutak ne obratite pažnju, mogli biste zalutati, a kad
jednom zalutate, imat ćete probleme, čak i vrlo velike
probleme, a ako se ne budete mogli vratiti natrag, ostat će
vječno žaljenje.

Budući da je ono što Dafa učenici postižu veći status
dostignuća - a istovremeno, svaki snosi odgovornost za
spašavanje bezbrojnih živih bića iz jednog dijela kosmičkog
tijela, i veoma visokih bića pri tome - sa tako ogromnom
odgovornošću, potrebno je da standardi za povišenje nivoa
budu izuzetno strogi. Budući da je plodonosni status
dostignuća veliki, i teškoća je u svakom pogledu također
velika, a kultivacija usred iluzije je također vrlo teška. Većina
je praktikanata kontinuirano ostala marljiva tokom naporne
kultivacije i nisu popustili iako ne znaju stvarno stanje
vlastite kultivacije. Što se neko kultivira na više i što je veća
odgovornost, time će tijelo biti čvršće zapečaćeno. Osim
Učitelja, nijedno živo biće neće moći znati stvarnu situaciju

nekog Dafa učenika, jer to direktno uključuje pitanje čistoće
novog svemira.

Tokom svih ovih godina, uvijek je bilo špijuna koji se
pretvaraju da su praktikanti, a među njima ima i onih koje su
stare sile rasporedile u ranim danima da se tajno skrivaju
pod krinkom praktikanata. Kad za to dođe vrijeme, ovi će
ljudi izaći i raditi ono što moraju. Budući da se već dugo
vremena tajno skrivaju među praktikantima, oni će biti još
uvjerljiviji. (Za većinu ovih ljudi njihova ljudska strana na
površini ne zna; neki su, suočeni s moćnom vrlinom Dafa,
iskreno ušli u Dafa i mogu se ponašati u skladu sa
Učiteljevim zahtjevima i mogu odlučno odbaciti aranžmane
starih sila i postati pravi Dafa praktikanti.) Naravno, stare
sile će za ovo ponuditi opravdanje govoreći da će uvijek biti
ljudi koji u svojoj kultivaciji imaju ljudske vezanosti, te će
tako postojati i oni koji žele saznati kako stoje u svojoj
kultivacijskoj praksi, bit će i onih koji se dive natprirodnim
sposobnostima, a bit će i onih koji postupak odstranjivanja
karme tretiraju kao bolest, pa će zato moliti one, sa
takozvanim natprirodnim sposobnostima, da pogledaju za
njih. Tako će se, dok napredujete ovim putom kultivacije, s
vremena na vrijeme iznenada pojaviti neki ljudi s
takozvanim natprirodnim sposobnostima, pokazivat će se i
praviti važni. Površno gledajući, činit će se da je sve ono što
oni govore povučeno iz mog Fa, ali to je samo zato da sebi
osiguraju opravdanje i da zbune one koji imaju srce koje za
nečim teži. I tako su neke ljude duboko zaveli, a neki čak i
pomažu u širenju glasina o tome koliko je sposobna ova
osoba, stvarajući pomutnju u kultivaciji praktikanata i
ometajući put koji je Učitelj za sve vas uredio.

Strogost prakse kultivacije je takva da je svaki korak
povezan sa sljedećim, pa zato ne treba ni za trenutak
pokvariti ni jedan korak. Osoba koja je iz Singapura otišla u
vaš Japan i koja stalno, van konteksta, citira moj Fa, nanoseći
štetu praktikantima, bez sumnje ima probleme, ali nije li to
zapravo nešto što ste sami sebi prizvali? Zar nisu za to bili
iskorišteni propusti onih koji imaju vezanosti za težnju? Ova
je situacija već stvorila pomutnju među praktikantima i
ozbiljno je poremetila uobičajenu kultivaciju - zar to već nije
problem? Stanje kultivacije Dafa učenika i stanje njihovih
tijela ne može vidjeti niko osim Učitelja, jer to uključuje
pitanje sigurnosti budućeg svemira. Rekao sam to već puno
puta u različitim prilikama i svi to razumiju, pa zašto onda vi
vjerujete u te gluposti? Ljudska površina će imati neke
manje značajne probleme koje će moći primijetiti oni koji
imaju sposobnosti, ali ništa od toga neće imati uticaj na
osnovne stvari. Gledati kako se praktikanti kultiviraju,
gledati kakve karma bolesti imaju neki praktikanti i
neodgovorno govoriti gluposti - to je stvaranje smetnji.
Gledati kakve vezanosti praktikanti imaju – ko se onda
kultivira, vi ili oni? Svi se trebaju prosvijetliti o onome za što
su sami vezani, a ako u tome budu uspješni, to je onda
istinsko povišenje. Ako bi vam neko drugi ukazao na sve
vaše probleme, hoće li se onda to smatrati za vašu
kultivaciju? Naravno, u kultivacijskoj praksi postoje i
nagovještaji koje Učitelj daje koristeći usta drugih ljudi jer ja
sam za vas uredio vašu kultivacijsku praksu, a ne ti ljudi.
Neki ljudi, vi koji ste toliko voljni da slušate i vjerujete u
gluposti te osobe: Da li je ta osoba vaš Učitelj? I da li se to
naziva vjerom u Učitelja?

Zapravo, površina ljudskog tijela je vrlo složena. Oni koji
izjavljuju da mogu vidjeti (zapravo) ne mogu jasno vidjeti
stvarnu situaciju na svakom pojedinom sloju, niti mogu
vidjeti interakcije između različitih slojeva stvarne situacije.
Većina današnjih ljudi su božanska bića koja su došla s neba,
tako da ne znaju kako da se ponašaju kao ljudi i nisu u stanju
živjeti ovdje među smrtnicima. Pa kad su se reinkarnirali,
većina njih je dobila životinjsku prirodu, i tek tada su mogli
opstati ovdje među smrtnicima i tek tada su mogli imati
ljudsko ponašanje. Zar Shakyamunijeva majka nije vidjela
bijelog slona u vrijeme njegovog rođenja? Oni koji su došli s
nebesa svi to moraju imati. Oni ljudi koji tvrde da mogu
vidjeti ne mogu razlikovati te stvari, a kamoli da znaju ovu
nebesku tajnu, pa se kreću posvuda bezbrižno govoreći
kako je ovo reinkarnacija iz ovoga, a da je ono reinkarnacija
iz onoga. Ljudska površina je izuzetno složena i postoji
mnogo različitih situacija u različitim dimenzijama. Da biste
uspjeli proći kroz ovu nevolju, morao sam spomenuti još
jednu nebesku tajnu, no znate li posljedice toga? Vi
praktikanti koji ste bili jako uključeni u to, da li je moguće da
će vas stare sile pustiti da prođete netaknuti?

Nakon što je na web stranici Minghui raspravljano o ovoj
situaciji, bilo je onih koji su i dalje pokušali to odbraniti i čak
su te stvari objavili putem interneta. Želite li još više ometati
kultivaciju Dafa učenika? Jeste li uznemireni zbog izvještaja
na Minghui? Ako ste tako uznemireni - zar to nije ljudska
vezanost? Da li je ovo stanje kultivatora? Na ovoj tački u tom
procesu, da li ste pogledali unutar sebe? Bez obzira na sve,
oni Dafa učenici koji uspijevaju od 20. jula 1999. godine,
Učitelj zaista brine o vama i bezbrojni Bogovi vas poštuju, ali

i vi trebate znati poštovati same sebe. Probudite se! Već ste
prošli kroz najteži dio vašeg putovanja; ne izvrćite na
samom kraju svoj čamac u smrdljivu jamu. Predlažem vam
da se klonite te osobe i da joj ne činite publiku. Spasenje je
usmjereno ka svakoj osobi. Bez obzira na vaš identitet,
uklonite one stvari koje se nalaze na internetu, jer ako
ostanu tamo, postat će čvrsti dokaz zašto vi ne možete
postići ispunjenje. Učitelj će reći još jednu stvar: Svakog
trenutka, ti si na putu kultivacije i u svakom trenutku sam ja
taj koji se brine o tebi. Ne smijete sebi pribavljati smetnje.
Kročite dobro onim malim dijelom puta koji je još preostao.

Li Hongzhi 
05.07.2020.

Prijevod na bosanski, 09.07.2020.

